
MUNI MĪLY>  LATVĪŠI

Še jums krysteitu laužu mōceibys iz
apskaidrynōšonu jiusu ticeibys saraksteitys.
Apdūmojit  tá  ar  sevim  kaida  ir  dīva
apzavieršona  iz  jiusu  ciltș.  Voi  seneji  ir
laiki,  kod  vysi  gondreiž  kai  tymsā  naktī
dzeivovuši  esit  bez  nikaidys  saprasšonys  i
zynōšonys  vysa,  kas  ir  vajdzeigs  tai  iz
pesteišonu dväseļu mȳsu,  kai  i  iz  gūdeigu
šymā  pasaulī  dzeivōšonu?  Īgōdojit  seņ  iz
vac-vacīm  tāvim  jiusu,  kaida  jūs  beja
saprasšona ap dīvu, kurī vairōk ir ticiejuši
vacūs bōbu pōsokom nakai tam, kas vinim
nu mōceibys JEZU Chrysta pesteitōja mȳsu
stōsteits i pīrunōts beja: i deļ tō, kas tūs ir
bejș  blieņu,  kas tōs tiemeišonys pi  vysom
lītom,  kas  tūs  pazataisiejș  beja  buru,
rogonu,  panosus-licieju,  dīvredžu.  Kurže
tagad ir palykuši tī ellis opūgi?.. še, pōrgōja
nasaprasšonys naktș, izläcá saulá gaismys i
apskaidrynōšonys laužu, i tī naktș putni iz
tū pošu, nu kurōs beja izleiduši, pazagrīzäs
elli. Kaidys tod, pa taidai jūs ticeibai varäja
spadzávōtīs gūdeigys šymā pasaulī dzeivis i
bārni  kō  loba  varäja  izavuiceitīs  nu  tik
timseigim i blieneigim izaudzāti tāvim?

Jau paļdis dīvam, jau pamozam gaist
timseiba i poši ar naīredzeišonu gōdojit ap
pōrgōjušīm  nasaprasšonys  i  trokuma
laikim.  Bet  caur  kū  ir  klivusá  tik  pieška
pōrzameišona?..  Voi  ka  cytaižōk  kū  jums
tagad  sludynojom  mōceibā?  Na  īkš  eistōs
JEZU Chrysta bazneicys, kaida ir bejusá nu
īsōkuma mōceiba, taida bȳș net da pasaulá
golam.  Voi  ka  cytaižōkus  tagad  turit
mōceitōjus? Nā, muni mīlȳ,  jo iz kū, to iz
pirmejū mōceitōju svīdrim i prācom vajag
kab  vysod  ar  cīneišonu  i  pateiceibu
pīmineitumát.  Vini  beja,  kurī  pirmejōs
naticeibys vacainis ir plāsuši i pyrmū sāklu
mōceibys  JEZU  Chrysta  ir  matuši  i  máș
tikviņ  dazavärám,  kab  tys  nu  vinim

izstrōdōts teirums ar zōli grāku i prīkšdejōs
naticeibys naaizaugtu.

Bet  caur  tū  ir  klivusá  tik  laimeiga
pōrzameišona,  ka  ļaudș  cīžōk  aizmīļova
dīva  vōrdu  i  nagribäja  pōrstōț  iz  tō,  ka
varäja viņu dzierdäț pa bazneicom nu sovu
mōceitōju, bet gribäja, kab i sātā laikim nu
dorba  voļnim  varātu  sáv  tū  īgōdōț,  kas
vinim  iz  mōceibom  stōsteits  beja  i  kū
cytkōrt ir mekliejuši paļusteišonys pi žbana
i  konnys  aba  kaidys  blieneigys  i  oplomys
dzīdōšonys,  aizdūmova  izļustäț  sevi  ar
svātom dzīsḿom, ar vuiceišonu atsaceibu,
ar  pōrstōsteišonu,  kū  ir  dzierdiejuši  iz
mōceibys i rádzādami, ka tō vysa gryuši ir
īzavuicätīs iz prōta i ka vysu navar saturäț
stoškā,  īsōka  dūmōț  kab  izvuicäț  sovus
bārnus  grōmotom,  īkš  kurom  grōmotom,
kai  poši  pazyna,  vysa  gudreiba  i  vysa
apskaidrynōšona cylvāka prōta ir aizslāgta,
caur  kurom  grōmotom  daejmom  pi
pazeišonys vysa,  kū asom vaineigi  dīvam,
tyvōkam i mums pošim i kurys grōmotys na
tikviņ paleidz mums iz pesteišonu dväselis
mȳsu, bet  i  šymā väļ pasaulī  īprīcynoj  īkš
vōrgim  mȳsu,  pavīglynoj  bādys  laiceigys
dzeivis i  vysu tū tur īkš sevis,  kas väļ i  še
laiceigi  cylvāku  par  laimeigu  dora.
Pazynuši tod montu, kurīs īkš grōmotom ir
aizslāgts,  dazaspīdäs  cīž  vuicäț  bārnus
sovus  rokstam  i  kai  tikviņ  pyrmī  ir
paplātuši  acș,  kurōs da tam laikam kai  ar
myglu kaidu aizvylktys beja, tivleņ vysi kai
iz  jauna  dzimț  atdzyma  i  leidz  kai  nu
timseigys i garys naktș iz piešku i narádzātu
spūdreibu  pōrvasti  tyka.  Tod  pajuta,  ka
leidza i  vinim ir  dūts vysudōrgōkīs monts
nu  dīva,  kab  varātu  cálț  prōtu  sovu  iz
saprasšonu vysa, kas viņ ir zvoleits nu dīva.
Tod  cīžōk  pazyna  i  lelū  lasku  dīva  pi
radeišonys  mȳsu  i  lelū  mīleibu  JEZU
Chrysta  pi  mȳsu  atpesteišonys,  i  lelū
brīsmeibu  grāka,  kurīs  vīns  tikviņ  ir
īnaidnīks  dīva  i  cylvāka  i  lelū  vajdzeibu



gūdeigys i svātys šymā pasaulī dzeivis, kura
vīna  tikviņ  var  mȳs  padaräț  par  myužam
laimeigīm.  O  kaidi  tod  pažytki  ir  klivušs
jums  latvīši  nu  vīnys  viņ  pazavuiceišonys
grōmotom, cik šūs symtu godu vuiceišonys
mōceitōju navaräja jiuș aiz cikam izvuicäț,
cik asot īzajāmuši vīnā laikā kai tykot par
grōmotnīkim.  O  kab  väļ  pazavuiceišona
plašōk  storp  jums  izstaigōtu,  ručejūs,  ka
caur tū vīnu vysa dzeršona, natykums i cyti
nadorbi, kurī väļ napamat kiezäț jiusu ciltș,
leidz kai ļauni sorgi tivleņ nu jums atdzeiti
tyktu, a gūdeiba, staraveiga dzeivá i cyti lobi
dorbi tymā vītā aizzīdātu.

O laimeigī i pa symts ŗaizis laimeigī
jiuș  pyrmī,  kurī  to  tik  svāta  asot  givušīs
padūma. Da pīktam, da sastam celám bȳș
jiusu  pīmineišona  storp  jiusu  bārnim  i
storp vysim, kurīm asot parōdiejuši stygu iz
tik svātu dorbu. I dīvs, kuram caur jiuș tik ir
pīticș gūda, apcīnäs jiuș īkš vaļsteibys sovys
ar myuzēigu gūdu.

I  jiuș  vysi,  kurī  koč  niulá  väļ
aizgōdōsit tū pošu pavuiceišonu dūț bārnim
sovim, nadūmojit to, ka bȳsit taida napalna,
aiztō  i  jiusu  vōrdu  dzymums  dzymumam
padūș i leidz kai cyti nu vysim, tai jiuș nu
sova  roda  īkš  myužeigys  pīmineišonys
bȳsit.  A  dīvs,  kuram  aiz  cikam  nu  jiusu
pusis  gūdynōtōju  datikș,  aiz  tikam  dalikș
jums gūda īkš kienistș sovys.

Še tod jums jauna grōmota, īkš kurōs
vysa  ticeibys  mȳsu  mōceiba  ir  aizslāgta.
Dolōs  grōmota  iz  divejom  daļom.  Īkš
pyrmōs ir  mōceibys ap ticeibu, ap nūceju
aba  ap  tū,  kō  mums  nu  dīva  lyugtīs  i
spadzávōtīs  vajag,  ap  mīleibu  i  tur  vysys
bausleibys dīva turit izskaidrōtys. Īkš ūtrōs
dalis  ir  mōceibys  ap  bausleibom  svātys
bazneicys,  ap sakramentim,  ap sorgōšonu
nu  ļauna,  tys  ir,  nu  grākim,  i  dareišonu
loba. Pi gola dalykta jums ir pavuiceišona,
kai gatavätīs pi spovedș i īț pi dīva golda.

Bet  tū  jums  nu  poša  īsōkuma
grōmotys  soku,  ka  jo  gribit  nu  tōs  bȳț
pavuiceiti   i  apskaidrynōti,  deļ  kurōs
pavuiceišonys  i  apskaidrynōšonys  ir  viná
raksteita,  losot  tod  tū  cieški  i  ar
apdūmōšonu,  a  ka  naturit  laika  ikdīnys
lasäț,  losot  koč  pa  svātdīņom  i  zīmys
vokorim  i  kod  viņ  pa  valái  asot,  i  tai
pamozam  daīsit  pi  aizmīļōšonys  tōs  i  pi
dazazynōšonys  dauḑz  lītu,  ap   kurōm  da
šam laikam ni dzierdiejuši asot. Iz gola i pa
tōm  mōceibom  staravojitäs  dzeivōț,  aiztō,
tys ir gols gudreibys krysteita cylvāka, kab
pazinș dīvu, pazeitu kai viņu nūmīļōț i kai
vinám  nūkolpōț  i  sáv  kai  pesteišonu
myužeigu nūpeļnäț.



Labdareitōji jiusu,  kurīm  dauḑz
stōväja kab grōmota bȳtu izdrukavōta, koč
jums ir nazynomi, bet caur pošu pateiceibu
vaineigi  asot  par  vinim  tai  dzeivim  kai  i
myrušim  lyugț  dīva,  aiztō,  ni  jiusu
gribeišona kab vairōk pazavuiceitumátīs, ni
prāca  grōmot-raksteitōju,  kurī  gryb  caur
vinim  jiuș  vairōk  pavuicäț  bȳtu  jums
paleidzeiga, jo nabȳtu tūs, kurī nu mīleibys
i  staravōšonys  ap  jiusu  apskaidrynōšonu
gribātu jimț iz sevi tik lelū aizmoksōšonu,
kura iz druka ir vajdzeiga.

MŌCEIBA KATOLIŠKA
Caur

Vaicōšonom i atsaceišonom
salykta.

IZLASEIŠONA PRĪKŠDEJA

Ap dīvu i golu cylvāka.

Vaicōšona: Kas tevi radäja i pastatäja iz šō 
pasaulá?

Atsaceišona: Dīvs.
V. Kas tys ir Dīvs?
A. Dīvs ir radeitōjs dabasu i zámis i kungs 

vysuaugstōkīs vysu lītu.
V. Voi ir Dīvam mīsa?
A. Natur vinš mīsys, bet ir gors i bȳšona 

naradzama.
V. Voi turäja Dīvs kod īsōkumu?
A. Naturäja vinš īsōkuma i naturäs gola, bet

kai beja vysod, tai i bȳș vysod.
V. Kur ir Dīvs?
A. Debesīs, zámī i iz vysom vītom, caur 

sovu naapjimtū vareibu i spāku.
V. Voi zyna Dīvs vysu?
A. Tai ir: zyna jys vysu i ráḑz; net gōdōšonys

mȳsu navā pret jū paslāptys.
V. Iz kaida gola tevi Dīvs radäja?
A. Iz tō gola, kab as jū pazeitum, jū 

mīļōtum, jam kolpōtum i tai myužeigu 
sáv dzeivōšonu nūpierktum.

V. Kai gryb Dīvs kab máș vinám 
kolpōtumám?

A. Tycādami i dareidami tū, kū līk ticäț i 
daräț svāta katoliška ticeiba.

V. Deļ kō vajag ticäț i daräț kū līk s. 
katoliška ticeiba?

A. Deļ tō, ka tei ir vīna poša, īkš kurōs 
tikviņ varom bȳț izpesteiti.

V. Īkš cik gobolym vari saškálț vysu tū, kū 
deļ izpesteišonys pīsoka s. katoliška 
ticeiba?



A. Īkš sešim i tī ir: ticeiba, spadzávōšona, 
mīleiba, sakramenti, sorgōšona nu 
ļauna i dareišona loba.

Mōceiba ap golu cylvāka.
  I. Cylvāks vyss i vysod Dīvam pīdar i pīdar
ar  sovu  dväseli  i  mīsu,  ar  vysu  spāku  i
montu,  aiztō  nikō  natur  taida,  kō  nabȳtu
pajiemș nu Dīva,
  II. Cylvākam vysam vajag bȳț dīviškam, ar
dväseli  staravojūtīs  jū  pazeiț,  ar  sirdi
staravojūtīs jū mīļōț, ar mīsu, montu sovu i
ar vysu tū, kū viņ tur pi sevis, staravojūtīs
jam kolpōț. Pīmiņ tod cylvāks, ka na iz cyta
kaida  gola  esi  radeits,  kai  tikviņ  deļ
mīleibys i kolpōšonys Dīvam tovam.
  III. Ka pazinș Dīvu jū mīļōsi: bȳsi laimeigs
myužam, ka nā: propuļsi myužam.

Vōrdi nu svātīm rokstim
Apjōváj maņ kungs golu munu.  Psal: 38. 5.
Zynit  ka  kungs  patș  ir  Dīvs,  jys  mȳs
padaräja i na máș poši sevi. Psal: 99. 3.   Na
as dzeivi  i  dväseli  jums asmu davusá,  bet
radeitōjș pasaulá. 2 Machab: 7. 22.   Kungs
vysu ir padariejș patș deļ sevis. Prov: 16. 4.
Nūīș tī iz mūkom myužeigom i taisneigi iz
dzeivōšonu myužeigu.   Mat 25. 46.

Nūtikšona pi radeišonys pasaulá.
Dīvs, kurīs nu myužu gola beja gon

laimeigs  īkš  sevis,  gribäja  īkš  laika  bȳț
gūdynōts  nu  prōteigys  radeibys.  Nu  poša
tod īsōkuma radäja dabasus i zámi: pakōra
iz dabasu sauli i zvaigznis, atškeira dīnu nu
naktș,  atdaläja  zámi  nu  jyuru,  kurōs  īkš
sovom  molom  aizslädzá,  obejim  ir  devș
augleibu: zámi pīpiļdäja ar zvierim, jyurys
ar  zivim,  padebeșs  ar  vysaidim  putnim.
Sataisiejș  tod  tik  skaistu  mōji  i  vysim
padevș  parādu,  kam  kō  turätīs,  kab  tei
byuda  vysod  īkš  loba  parāda  stōvātu,
iztaisäja  ļūt  skaistu  mīsu  pyrmō  cylvāka i

pōrsaucá  jū  par  Odumu.  Radäja  īkš  jō
dväseli  prōteigu,  kurū  padaräja  iz  obroza
sova:  dává  vinám  par  draugu  Īvu,  kuru
radäja nu sōnkaulá Oduma, pataisäja jūs īkš
ļusteiga  dōrza,  īkš  kura  tikviņ  vajdzäja
vinim kolpōț Dīvam i laimeigi dzeivōtu garu
myužu na tikviņ poši, bet i jūs bārnu bārni,
nacīsdami  nikaidys  bādys,  slimeibys,
smiertș  i  vysu  vōrgu,  kurūs  máș  tagad
cīšom.  I  pec  nūdzeivōta  tik  skaiški  sova
myuža  bȳtu  pōrnasti  iz  debesim  iz
redzeišonu  Dīva  vaiga.  Še  tod  ir  vysa
apraksteišona  breineigū  dorbu  Dīva,  pi
radeišonys cylvāka i pasaulá.   Genes: 1. 2.



AP TICEIBU

IZLASEIŠONA PYRMA

Ap vōrdu krysteita cylvāka i kas tys
ir ticeiba

V. Voi esi tu krysteits cylvāks?
A. Asmu, paļdis Dīvam.
V. Kurs tod ir krysteits cylvāks?
A. Tys, kurīs bȳdams nūkrysteits, izzeist 

mōceibu draudzeibys krysteitu ļaužu.
V. Kura ir mōceiba krysteitū laužu 

draudzeibys ?
A. Ir tei, kurōs mȳs kungs JEZUS Chrystus 

izmōcäja, dzeivōdams iz šō pasaulá i 
kurōs vuica s.katoliška jō bazneica.

V. Kas vysupyrmōk ir vajdzeigs krysteitam 
cylvākam?

A. Ticeiba.
V. Deļkō ticeiba ir vysupyrmōk vajdzeiga?
A. Deļtō, ka jei ir patș īsōkums pesteišonys, 

bez jōs ni ar lobim dorbim navar nikas 
bȳț izpesteits.

V. Kas tys ir ticeiba?
A. Ir dōvyns Dīva, nu kura tū turom, ka īkš 

Dīva tycom i īkš tō vysa, kū vinš ir 
bazneicai sovai apjōviejș.

V. Voi vajag mums vysim gobolym ticeibys 
(*) tai stypri, ticäț kai bȳtumám poši ar 
sovom acim redziejuši?

A. Väļ cīžōk vajag ticäț aiztō acș mȳsu var 
apzamōnäț, bet Dīvs navar mȳs 
apmōnäț, ni patș bȳț apmōneits. 

V. Voiže koņča vajag ticäț i zynōț tū vysu, kū
Dīvs bazneicai apjōväja?

A. Koņča vajag ticäț vysu tū, kū viņ tiç i 
vuica bazneica s., a vysuvairōk vajag 
ticäț i zynōț koč vysupyrmōkūs mȳsu 
ticeibys gobolus.

V. Kurīž tī ir vysupyrmōki ticeibys goboly?
A. Tajemneica (a) Triadeibys Vysusvātōkys i

tajemneica ījemšonys i atpesteišonys 
mȳsu.

V. Deļkō esi saciejș, ka koč vysupyrmōkūs 
ticeibys gobolus vajag zynōț?

A. Deļtō, ka vajag staravōtīs i cytus gobolus 
ticeibys mōcäț, kurūs ir vuiceitōja 
s.bazneica.

V. Kai tod tūs var īzavuicätīs?
A. Staigojūt iz mōceibom, klausūtīs tūs, 

kurī nu bazneicys svātys ir pastateiti 
kab naprūtamūs vuiceitu.

Ejamam pi dīva vajag ticäț, ka ir Dīvs i ka ir 
moksōtōjs tīm, kurī jū meklej.    ad Hebr: II.
6.
————————————————————————————

(*) Gobols ticeibys ir ikkotra dalá ticeibys, bet tai nu 
cytom nūškierta, ka kab kas koč vīnā gobolā 
aizalīgtūs, tys i vysu ticeibā izgubeitu.

(a) Tajemneica ticeibys tys saucās, kō cylvāks ar 
prōtu sovu navar saprasț, bet pa Dīva pīsaceišonu 
jōtiç ir.
————————————————————————————

Mōceiba ap golu krysteita cylvāka
  I. Gūds i pažytki nu vōrda krysteita cylvāka
lelōki ir nakai gūds i slavá šō pasaulá, aiztō
caur zeimi eistō krysteita asom par dālym
Dīva,  par  brōlim  JEZU  Chrysta,  par
bazneicu svāta gora.
  II.  Vyss  tys,  kū  daräț  vajag  krysteitam
cylvākam iz tō tikviņ stōv, kab mīļōtumám
Dīvu tāvu, bȳtumám paklauseigi mōceibom
jō  dāla,  piļdeitumám  vysys  pīsaceišonys
mums nu kunga JEZU Chrysta dūtys i kab
teiru i ceistu turātumám bazneicu dväselis
mȳsu, īkš kurōs dzeivoj svāts gors.
III.  Nalaimeigs  tys  cylvāks,  kurs  ar  sovu
ļaunū  dzeivi  nagūdu  dora  sovai  ticeibai,
aiztō taids nu dāla Dīva palīk par navaļnīku
grāka,  nu  bīdra-dalinīka  pi  dabasu
vaļsteibys ar JEZU Chrystu palīk par uperi
ellis, nu bazneicys s.gora par nomu valna.



Vōrdi nu svātīm rokstim
Veritäs  kaidu  mīleibu  devș  ir  mums tāvs,
kod pōrsaukti asom par dālym Dīva i patīš
tai asom. I. Joan: 3.1   Ka kas bazneicai Dīva
nagūdu padareitu, nūgubäs viņu Dīvs. Aiztō
bazneica Dīva svāta ir, par kurū jiuș esit. I.
Corint. 3.1.
 

Nūtikšona ap grāku pyrmō cylvāka
Dīvs,  padariejș  cylvāku par  kungu i

vaļdinīku  vysys  radeibys,  gribäja  kab  i
cylvāks zynōtu jū par sovu viersinīku i kab
caur  sovu  paklauseišonu,  kaidu  nibejș
atleidzynōšonu  padareitu  par  laskom  sáv
nu sova radeitōja dūtom. Deļtō tod aizlīdzá
vinám Dīvs äsț augļus nu kūka, kurīs beja
saucams zynōšona loba i ļauna, kuru kūku
īdiestäja Dīvs īkš vyda raja i ka na nabȳtu
paklauseigs  tai  pīsaceišonai,  apzajiemīs  ir
ar izdzeišonu nu raja i ar nōvi nūstrōpäț. I
voi tys kūks vīnaiž stōväja prōtā i  ka vīnu
ŗaizi klōt pi tō dagōjusá väräs, augli tō ļūt
gordi i skaisti rádzäjäs. Valns pavīdeidams
laimái ļaužu, pajiemș iz sevim seju cylvāka,
kārdynova  jū  kab  āstu,  saceidams:  ka  na
tikviņ deļ  tō nanūmierș,  bet  natōļ  väļ  bȳș
leidzona  Dīvam.  Paklausäja  sīvītș,  nūrōvá
ōbuļu  i  pabaudiejusá  nūnásá  palīkus
veiram,  kurīs  deļ  mīleibys  sovys  sīvys  i
palīkus  ir  apiedș.  Ka  tod  Dīvs  īsōka  bōrț
Odumu  deļ  napaklauseišonys,  jys  gribäja
vysu vaini salikț iz Īvys, i Īva iz čyuska, bet
Dīvs iz strōpi  jūs grāka,  izmátá obejus nu
raja,  atjämá  vysys  laskys,  kurys  vinim  i
vysam jūs dzymumam beja pasūliejș, jo īkš
navaineibys  i  paklauseišonys  dzeivōtu,
nūlōdäja jūs iz vōrgim, bādom, slimeibom i
iz smierti. Taipoš na pagolam beja atjiemș
nu vinim sovu žielesteibu, bet pavieläja, ka
pīdzimș  jumprova,  kura  saberzäs  golvu
čyuskam  i  pīdzymdynōș  pesteitōji,  kurīs
atpestäs  ļaudș.  Īkš  tō  tod  pesteitōja  máș
tagad  tycādami  esim  krysteiti  ļaudș.
Genes.3.

IZLASEIŠONA ŪTRA

Ap tajemneicu trejadeibys vysusvātōkys.
V. Cik ir Dīvu?
A. Vīns vīneigs ir Dīvs i vairōk bȳț navar.
V. Cik ir personu īkš Dīva?
A. Trejs: tāvs, dāls i gors svāts.
V. Voiže tāvs ir par Dīvu?
A. Ir.
V. I dāls voi ir par Dīvu?
A. I dāls Dīva ir Dīvs.
V. A svāts gors voi ir par Dīvu?
A. I svāts gors leidza ir par Dīvu.
V. Voi tōs trejs personys ir cytaižōkys vīna 

nu ūtrōs?
A. Ir cytaižokys. Bo persona tāva nair 

persona dāla i persona dāla nair 
persona gora svāta.

V. Ka tod tōs trejs personys nair vīnaidys, to 
bȳș trejs Dīvi?

A. Nā. Bet tōs trejs personys ir vīns tikviņ 
Dīvs. I tys to ir kū máș saucom 
tajemneica trejadeibys vysusvātōkys.

V. Voi ir tāvs vacōks aba vareigōks na kai 
dāls i gors svāts?

A. Nā. Vysys tōs trejs personys ir vīna 
vacuma, vīna spāka i vīnaida prōta.

V. Deļkōž tys ir?
A. Deļtō, ka vysi vīnu tur bȳšonu i vīnu 

dīveibu.
V. Voi tod nazapretivejās itei tajemneica 

prōtam?
A. Tai tei tajemneica kai i cytys 

nazapretivejās jōs prōtam, bet ir par 
prōtu, tys ir, augstōkys par saprasšonu 
mȳsu, ka navarom vinás tai saprasț kai 
jōs ir īkš sevis. I koč jōs ir augstōkys par
prōtu i par pazeišonu mȳsu, bet koņča 
vajag vinás ticäț, aiztō patș Dīvs, kurīs 
ledza ir bezgaleigs i nasaprosts, ir tū 
apjōviejș.



Mōceiba ap lelumu Dīva.
  I.  Navarom  nikod  turäț  tik  lelys
izzeimōšonys  i  pagōdōšonys  ap  Dīvu,  kai
vinš  ir  īkš  sevis,  kurīs  ar  sovu  lelumu,
spāku,  skaistumu  i  lobumu,  bez  gola  ir
pōrgōjș  vysu  tū,  kū  viņ  skaista,  lela  i
breineiga  var  rádzäț  aba   pagōdōț  iz
pasaulá.  Kurīs  sovu  bȳšonu  patș  nu  sevis
turādams ir īsōkums i radeitōjs vysa tō, kū
viņ radzom iz pasaulá.
  II. Iz pazeišonu Dīva paleidzäs mums tys
pasaulș, kurū radzom, iz kura vyss tys kam
máș  cīž  breinojomäs  na  nu  kō  cyta  tū
skrōsu  i  skaistumu,  kai  tik  viņ  nu  poša
Dīva.  I  jys  vysu  tū  bez  gola  bez  vysaidys
pīleidzynōšonys tur īkš sevis,  slīdi  tikviņ i
zeimi  atstōș  pi  radeibom,  kab  caur  tōm
bȳtu pazeits.
  III.  Navarom  nikod  pagōdōț  ap  lelumu
Dīva, kab tivleņ prōts mȳsu naspīstu mȳs pi
atdūšonys vinám gūda i mīleibys.

Vōrdi nu svātīm rokstim
As  asmu,  kurīs  asmu.  Exod.  3.14.  Lels
kungs i cīž lela gūda i leluma jō navā gola.
Psal: 44.3.   Izzeistit kungu, kurīs sataisäja
dabasus, īstyprynova zámi, kurīs padaräja
gaismys lelys. Psal: 135.4

Nūtikšona ap trejim puiškinim īkš ceplá
Babilonska.

Nabučodonozors  Babilona  kienenš
sataisäja nu zalta balvanu sešdesmit ūlekšu
augstumā  i  pīsacäja  vysim  pilș-kungim,
kungim  i  ļaudim,  kab  tam  balvanam
klaneitūs  i  ka,  kas  nazaklaneitūs,  bȳș
īmasts dagušā ceplī. Trejs puiškini izraelitu
(*) Misašs, Sydračs i Abdenago pi muižys tō
kienená  dzeivōdami,  Dīvu  viņ  eistū
gūdynova i kienená pīsaceišonys klausäț, ni
tam balvanam klanätīs nagribäja. Lyka tod
Nabučodonozors jūs pi sevis atvásț i sacäja
vinim:  Ka  naklausäsit  vōrda  muna,  bȳsit
īmasti dagušā ceplī i kurs Dīvs patrōpäs jiuș

izrauț  nu  munom  rūkom?  Atsacäja
puiškini:  Dīvs,  kurū  máș  gūdynojom  vīgli
varäs tū padaräț, bet ka i nagrybātu, lai táv
ir  zynoms  kienenš,  ka  cytam  Dīvam
nakolpojom,  kai  tikviņ  jam  vīnam  patim.
Apzadūmovș  tod   Nabučodonozors  lyka
septeinys  väļ  ŗaizis  vairōk pīkurynōț  cepli
nakai  cytim  laikim  beja  kurynōts  i
puiškinus  īkš  tō  īmásț.  Paklausäja  vōrda
kienená  sulaini,  bet  na  gunș,  aiztō
sadadzynovusá  pošus  sulaiņus,  drūsīm  i
styprīm  pi  sovys  ticeibys  puiškinim
pōrzamejäs iz vāsu vieju. I eņgelș Dīva stōș
storp vinim  sádzá slavynova gūdu Dīva pa
vydu  gunș  i  vinim  ni  mots  nu  golvys
nanūsvyla. Aizabreinovīs  Nabučodonozors,
pōrzabeidīs  par  tik  lelu  breinumu,  izdává
pīsaceišonu pa vysu sovu kienisti, īkš kurōs
sludynova  i  teicá  lelumu  eistō  Dīva,  kura
spāks i vareiba lelōka ir nakai vysa pasaulá.
Dan: 3.
————————————————————————————

(*) Izraeliti saucami beja cytkōrt žydu ciltș
————————————————————————————



IZLASEIŠONA TREŠA

Ap tajemneicu ījimšonys i atpesteišonys.
V. Kura nu trejom personom trejadeibys 
vysusvātōkys ir palykusá deļ mȳs par 
cylvāku?
A. Dīva dāls.
V. Kas tys ir palikț par cylvāku?
A. Ir pajimț mīsu i dväseli leidzonu mȳsu 

mīsai i dväselái.
V. Kur Dīva dāls ir pajiemș mīsu i dväseli?
A. Īkš mīsys vysusvātōkys jumprovys 

Marijis caur svātū goru.
V. Cik ir naturu īkš JEZU Chrysta?
A. Div: Dīva i cylvāka.
V. Deļkō ir divi naturys īkš JEZU Chrysta?
A. Deļtō ka ir eistyns Dīvs i eistyns cylvāks.
V. Voi ir īkš kunga JEZU Chrysta divi 

personys?
A. Nā, vīna tikviņ ir persona i tei ir Dīva 

dāla.
V. Deļkō Dīva dāls palyka par cylvāku?
A. Deļ atpesteišonys mȳs nu grāka, nu ellis i

deļ aizpeļneišonys mums myužeigys 
dzeivōšonys.

V. Ar kū tevi Dīva dāls atpierka?
A. Ar mūku i smierti sovu.
V. Pasok že tagad eiši, kas tys ir tajemneica 

trejadeibys vysusvātōkys?
A. Ir tajemneica īkš kurōs izzeistom vīnu 

Dīvu īkš trim personom: tāvu, dālu, 
goru svātu.

V. Kas tys ir tajemneica ījimšonys?
A. Ir tajemneica īkš kurōs izzeistom, ka 

Dīva dāls palyka deļ mȳs par cylvāku.
V. Kas tys ir tajemneica atpesteišonys?
A. Ir tajemneica īkš kurōs izzeistom, ka 

JEZUS Chrystus Dīvs i cylvāks nūmyra iz
krysta par mȳsu grākim.

Mōceiba ap gūdu vysusvātōka vōrda JEZUS.
  I.  Debesīs: tāvs pretmyužeigīs dává vōrdu
dālam sovam JEZUS, kurīs vōrds, kai soka
apostols,  lelōks  ir  aiz  vysim vōrdim, aiztō

tur īkš sevis vysu styprumu, spāku, gūdu i
vysu  tū,  kas  pīdar  pesteitōjam.  Tu  vōrdu
cīnej i gūdynoj eņgeli, slavynoj i cerej vysi
svātī, kurīm tys vōrds aizslāgtūs dabasus ir
atsliedzș.
  II.  Zámī:  tys  vōrds  ir  prīca  mȳsu  īkš
bādom,  ir  mȳsu  īstyprynōšona  īkš
kārdynōšonom,  ir  pazaceļšona  mȳsu  nu
grākim. Navā nikaidys bȳšonys, kurū caur
vysusvātōkū  vōrdu  lyugdamīs  Dīva,
navarātumám  sáv  izlyugț.  Tys  vōrds  ir
pesteišona vysu ļaužu, kurīm evangeliums
sludynōts.
  III.  Ellī:  tys  vōrds  ir  bailá  valnu,
aizkauneišona tūs, kurī nagribäja jū pazeiț,
pazusšona ļaunūs krysteitūs, kurī koč jū ir
pazynuši, bet nair gūdynovuši.

Vōrdi nu svātīm rokstim
Pasaukș  vōrdu  jō  JEZUS  aiztō  jys

atpestäs ļaudș sovus nu grākim jūs.  Math:
1.21. Dává vinám vōrdu, kurīs ir aiz vysim
vōrdim, kab iz vōrda JEZUS vysi celi mastūs
zámī; dabasu, zámis i ellis. Philip. 2.10. Kū
viņ  prasäsit  tāva  īkš  vōrda  muna  vysu  tū
padareišu.  Joan:  14.13. Aiztō  navā  zam
dabasu  cyta  vōrda  dūta  ļaudim,  īkš  kura
varātumám bȳț izpesteiti. Actor: 4.12.

Breinums padareits nu svāta Pītera pi
bazneicys durovom.

Nazkaids  ubogs  klybs  jau  nu  sovys
dzimšonys, kurū ikdīnys ir nosovuši i lykuši
pi  durovom  bazneicys  īkš  Jeruzalem  (*)
īraudziejș  S.Pīteru  i  S.Jōni  īejamus
bazneicā, prasäja kaladys. Pagrīzș acș iz jū
S.Pīterș sacäja:  sudobra i  zalta maņ navā,
bet  kū turu, tū i  táv dūšu: īkš JEZU vōrda
cielș.  I  pajiemș jū aiz rūkys pacälá i  tymā
pošā šaļtī īzastyprynovōs jō pādi i īgōja ar
vinim  bazneicā  nu  prīcys  lākdams  i
gūdynōdams  Dīvu.  Ļaudș  vysi,  kurīm  tys
ubogs  nu  senejīm  laikim  labi  beja
pazeistams, īraudziejuši jū vasalu staigojūt



pec  Pītera  i  Jōná,  cīž  aizabreinovōs.  Tod
Pīterș pacielș bolsu īsōka vinim stōstäț, ka
tū  lelū  breinumu  na  ar  sovu  spāku  ir
padariejuši,  bet  ar  spāku  i  vareibu  JEZU
vōrda, kurū spredišu tai  labi i  da sirdái ir
runovș, ka tymā dīnā pīcys tyukstūšys ļaužu
pazagrīzäs  iz  JEZU  i  ticäja  vinám.  Väļ
spredišu  napabeidzá  Pīterș  i  še  viersinīki
žydu satáciejuši īlyka jūs cītumā. Reitā lyka
viņus atvásț iz sūdu, bet Pīterș pylns gora s.
i tī ar lelu drūsumu stōstäja ap spāku i gūdu
JEZU vōrda tai, ka vini ni varādami līgț tam
breinumam,  ni  turādami  kū  sacäț  pret  jō
runu, pazabōruši iz vinim, palaidá pa valái.
Actor: 3.4. 
————————————————————————————

(*) Jeruzalem beja cytkōrt patș pyrmīs i vysulelōkīs 
mīsts žydu.
————————————————————————————


